
			XXIV PREMIO MERLÍN DE LITERATURA INFANTIL

			O Xurado da XXIV edición do Premio Merlín de literatura infantil, fallado o día 6 de xuño de 2009 na illa de San Simón e formado por Rosana Estévez Pereira, Santiago Gutiérrez Gómez, Xan Guillén Vázquez, Mercedes Pacheco Vázquez, Mª Xesús Pereiro Santos e actuando como secretaria, con voz e sen voto, Helena Pérez, acordou por maioría outorgar o premio á obra titulada Mil cousas poden pasar

			Dedicado
 á miña tía avoa
 Lina de Marín

			Capítulo 0

			Pasa unha nube

			

			 

Unha nube case transparente sobrevoa o bosque moi preto das pólas das árbores. Moi calada, coma se gardase un segredo. Semella que vai quedar prendida na ramada, mais o aire lévaa cara á costa. E unha vez alí, outra brisa empúrraa mar a fóra. E, aínda que non tiña pinta, deixa caer tres pinguiñas:

			—Tin, Ton, Tin.

			Empeza a nosa historia.

		

	
		
			Capítulo 1

			O mundo dentro do mar

–Goain! Kloumg, Gliuiuiuin!

			Máis ou menos así escoitaríanse as tres pinguiñas dende dentro do mar. Con todo, soan tan baixiño, e dentro do mar hai tantos ruídos semellantes, que os que viven alí abaixo nin se decatan. Sexan tres pingas ou o diluvio universal.

			O fondo do mar está habitado por todo tipo de seres: a maior parte deles son peixes, mariscos, plantas submarinas, civilizacións diminutas… e todos eles teñen un rei: Pindo IV O Tratable, así chamado pola súa afabilidade en contraste co carácter esquivo e repugnante dos seus devanceiros.

			Non é que esta xente precise dun monarca, xa que teñen por costume gobernarse a si mesmos e non aturan ordes de ninguén; así e todo, están encantados de teren un. Son moi afeccionados aos seus discursos e a seguiren os acontecementos da súa vida coma se de unha novela se tratar. Vírono nacer, asistiron ao seu bautizo, ao seu primeiro día de colexio, á súa voda coa princesa Donalbai, ao nacemento da súa filla Neda, ao nacemento do seu filliño Mercurín e, durante todo este tempo, a todos e cada un dos aniversarios reais, nos que Pindo IV O Tratable adoita agasallar ao pobo coa famosa empanada de gaivota saída dos fornos de burbullas de palacio.

			Se cadra foi o arrecendo á empanada de gaivota, que xa alagaba as estancias pacegas, o que fixo que Neda, chimpando metro e medio, exclamase:

			—Mercurín, pasadomañá é o aniversario de papá!

			—Certo! E aínda non lle temos un galano!

			Capítulo 2

			Os datos que faltan

Antes de seguir, e para que todo vaia ben ordenadiño, aquí van os datos que faltan: 

			Como vedes nos debuxos, Pindo e Mercurín son tritóns. Donalbai e Neda son, pois, sereas. Igual que tritóns ou sereas foron sempre os integrantes da liñaxe real submarina dende que esta existe. E por que tritóns e sereas e non robalizas ou rapantes? Pois moi sinxelo, porque foi un tritón o primeiro que tivo a idea. 

			Foi hai miles de anos. A un tritón chamado Meaño ocorréuselle nomearse rei e que a súa descendencia tamén o fora. E como non facía dano a ninguén e víaselle moi ilusionado, pois deixárono estar. Dende entón foi coñecido como Meaño I, O Que Tivo a Idea. Pois ben, a familia real desta historia nosa é herdeira dese primeiro rei.

			Uns cantos datos máis para rematar: A filla, Neda, ten uns once anos. Mercurín ten nove. Donalbai uns trinta e oito e Pindo IV é algo máis vello. 

			Dito o cal, xa podemos seguir.

			Capítulo 3

			A coroa do rei do mar

			

			 

Para vós e para min, o que Pindo IV leva na cabeza é unha teteira oxidada que aínda por riba lle cae pequena, mais para o pobo mariño é unha fermosísima coroa, unha beleza chegada do máis alá. 

			Isto ocorre porque para eles as cousas de fóra da auga son obxectos valiosísimos e moi prezados. E non só me refiro aos tesouros naufragados noutros tempos, senón tamén a calquera outra cousa botada ao mar por un desaprehensivo, como por exemplo a teteira en cuestión. 

			Mais a teteira, aínda que fermosa, xa levaba moitos anos adornando a cabeza real. Na opinión da raíña Donalbai xa era tempo de que o rei estrease unha coroa nova. E por iso, cando Neda lle preguntou á súa nai:

			—Mamá, que lle podemos regalar a papá polo seu aniversario?

			A raíña respondeu:

			—Iso é cousa vosa, meus fillos, discorrede. Por certo, cambiando de tema… Decatástesvos do vella que está a coroa do voso pai?

		

	
		
			Capítulo 4

			Así eran, máis ou menos

Así era a raíña Donalbai, deixaba caer as ideas, como axudando, sen querer que se lle notase demasiado. Logo da pista da súa nai, a princesiña convocou ao seu irmán a unha reunión secreta no leito de algas. Unha vez alí, díxolle:

			—Creo que xa o teño, Mercurín, logo de moito pensar dei coa solución. Xa sei o que lle podemos regalar a papá: unha coroa nova!

			Así era Neda, adoitaba recoller as ideas suxeridas pola súa nai e presentarllas a Mercurín coma se fosen súas, como se lle aparecesen nos miolos froito de horas de meditación. E non o facía por mal, senón porque estaba convencida de que así era.

			Ao cal respondeu Mercurín:

			—¡Perfecto! Mais seguro que teremos problemas, non sei onde atoparemos unha co pouco que falta para o aniversario, que xa hai tempo que non se ve ningunha nova beleza do máis alá, e aínda por riba non atinaremos co talle, e até pode que non lle guste, ou que lle quede pequena, ou grande, ou que sei eu, Nediña, mil cousas poden pasar!

			E así era Mercurín, ante unha proposta sempre respondía «perfecto!», para logo enumerar unha longa ringleira de atrancos e dificultades que remataba coa frase: «Que sei eu, Nediña, mil cousas poden pasar.»

			Pero Nediña, que coñecía moi ben ao seu irmán, xa viña coa resposta preparada:

			—Non haberá problema ningún, iremos á terra, colleremos a primeira beleza que vexamos, envolverémola en algas de cores, e regalarémoslla ao noso pai e, se non lle presta, xa haberá tempo de cambiala!

			—Perfecto! Aínda que…

			—Nada de aíndas! É a única solución!

			—Vale, vale, farémolo –consentiu Mercurín case convencido–, e rematou, moi baixiño:

			—…aínda que, que sei eu, Nediña, mil cousas poden pasar!

			Neda, que xa fora preparalo todo, nada escoitou. Mais eu digo agora: Ai, Mercurín, non imaxinas o certas que chegarán a ser as túas palabras!

			Capítulo 5

			Un mar que voa

			

			[image: 13.tif]

			

			 

Lucía o sol na superficie do océano. De súpeto, a pel do mar avultouse e unha inmensa masa de auga separouse do resto, ficou uns minutos aboiando, redondeou a súa forma ata asemellarse a unha nube, e comezou a voar amodiño cara ao Oeste, en dirección á costa.

			Tal é, nin máis nin menos, o medio de transporte que adoita empregar a familia real mariña cando quere facer unha excursión terra a dentro. No interior desa nube verdosa cuberta de ondas, ademais dos peixes, os mariscos, as algas, as civilizacións diminutas e os bechos abstractos que pasaban por alí, viaxaban Mercurín e Neda, o príncipe e a princesa do mar respectivamente, na procura dunha coroa que regalarlle ao seu pai o rei Pindo IV, polo seu aniversario. Que haxa sorte! Pois como dicía un parente do gato Kandás:

